
MINUTI

Il-Minuti tal-Laqgħa Nru. 77 li saret nhar it-Tlieta 22 ta’ Ġunju 2010 ġew konfermati. 
THE CHAIRMAN (onor. Edwin Vassallo):  Nixtieq niġbed l-attenzjoni tagħkom għaliex se ngħaddilkom kopja ta’ dan ir-rapport fejn is-Sur Ian Bajada ġabar fil-qosor ħafna l-proposti u l-kummenti li ngħataw minn dawk preżenti waqt iż-żewġt laqgħat ta’ Konsultazzjoni Pubblika li l-Kumitat għamel dwar il-ħames rapport tal-istess Kumitat fuq il-Qorti tal-Familja.  Naf li kien bagħatilkom kopja tiegħu permezz tal-email.  Issa jekk tridu tistgħu żżommu l-email jew inkella ngħaddilkom hard copy.  (Interruzzjonijiet)  Mela nagħtikom kopja.  Naturalment jekk hemm xi corrections għamluhom ħalli għada nkun nista’ npoġġih fuq il-Mejda tal-Kamra u wara noħorġu press release ladarba l-press ma semmew xejn.  
KORRISPONDENZA

ONOR. EDWIN VASSALLO:  Se npoġġi fuq il-Mejda din il-korrispondenza;
 

E-Mail datata 31 ta’ Mejju 2010 miċ-Chairperson tal-Alternattiva Demokratika Michael Briguglio fejn qiegħed jgħid li huwa importanti li jkun hemm diskussjoni dwar id-divorzju.

Jien naħseb li għandha tintbagħat ittra ta’ ringrazzjament lis-Sur Michael Briguglio u jiġi mgħarraf li l-Kumitat dwar l-Affarijiet Soċjali kemm-il darba ddiskuta s-suġġett tad-divorzju u kien hemm ukoll presentations biex dan is-suġġett jiġi diskuss.  Madankollu jekk il-membri tal-Alternattiva Demokratika jixtiequ jiġu jagħmlu presentation fuq is-suġġett, aħna disposti li nisimgħuhom.  U b’hekk inkunu qed nagħtu spazju lil kulħadd.
                 
E-mail datata 17 ta’ Mejju 2010 mibgħuta mis-Sur Lino Apap dwar il-Konsultazzjoni Pubblika fuq il-Leġislazzjoni li tikkonċerna l-Koabitazzjoni.

      
Ittra datata 25 ta’ Mejju 2010 mibgħuta mill-Kumitat Nisa li Jaħdmu fi ħdan il-Moviment Azzjoni Soċjali dwar il-Liġi li Tirregola l-Koabitazzjoni.

      
Ittra datata 27 ta’ Mejju 2010 mis-Sinj. Mariella Caruana dwar il-Konsultazzjoni Pubblika fuq il-Qorti tal-Familja.

Din l-ittra li kitbitilna s-Sinjura Mereille Caruana aktar hija dwar il-laqgħa pubblika li kellna.  Għalhekk il-korrispondenza kollha li kellna fuq il-laqgħa pubblika tal-ġimgħa li għaddiet għandha tinġabar għaliha.  B’hekk wara li jkun lest it-transcript ta’ dak li ntqal fiż-żewġ laqgħat pubbliċi, inkunu nistgħu niġbru l-korrispondenza kollha li rċevejna mal-photocopies tal-kummenti fuq il-gazzetti, blogs, editorjali, eċċ u ngħadduhom lill-eżekuttiv tal-gvern.   
Jekk kemm-il darba Ian ilestilna r-rapport li tajtu jien, li mhuwiex twil ħafna imma li fih għamilt sintesi tal-korrispondenza li dehret fuq ġurnali jew korrispondenza li rċevejna aħna, inkunu nistgħu nibdew bih.  Min-naħa tas-segretarja tagħna, is-Sinjura Anna Coleiro se tara kif tista’ tagħmel disponibbli dan il-file għal dawk il-membri li jridu jaraw x’korrispondenza u x’dokumentazzjoni nġabret biex min irid jagħmel xi riċerka fuqu, anke bħala preparazzjoni għal-laqgħat li se jkollna, ikun jista’ jagħmel hekk.
Jekk ma jinqala’ xejn iktar urġenti u r-rapport ikun lest, inkunu nistgħu nitkellmu fuqu l-ġimgħa ta’ wara peress li din il-ġimgħa għandna festa. B’hekk inkunu nistgħu nikkonkludu d-diskussjoni tagħna fuq il-Liġi tal-Koabitazzjoni.  U allura din il-laqgħa tal-lum se tkun qiegħda taħbat tajjeb għax se tkun waħda mill-aħħar laqgħat pubbliċi ta’ konsultazzjoni dwar dan is-suġġett.  Naħseb li llum għandna nagħlquha din il-laqgħa.  Min-naħa tiegħi nirringrazzjakom talli tajtuna t-transcript kollu għax dan se npoġġuh kif inhu mal-korrispondenza.  (Interruzzjonijiet)  
Issa se nagħti l-kelma lil min se jagħmlilna l-presentation u mbagħad wara, bħalma nagħmlu s-soltu, il-membri parlamentari jkollhom l-opportunità li jagħmlu l-mistoqsijiet jew l-osservazzjonijiet tagħhom.  Nixtieq nieħu l-okkażjoni sabiex nirringrazzjakom tal-inizjattiva li ħadtu u talli għoġobkom tiġu hawnhekk u tagħmlulna din il-presentation.  Naħseb li kienet deċiżjoni għaqlija u f’waqtha.  Nitlob lil min se jitkellem sabiex jagħtina ismu u jgħidilna mil-liema grupp ġej minnu.  Grazzi.
IS-SINJ. ANNA BORG (Chairperson MCWO):  Grazzi ħafna talli stedintuna hawnhekk illejla u min-naħa tagħna apprezzajna l-fatt li sibtu l-ħin sabiex tiltaqgħu magħna.  Aħna qegħdin hawnhekk f’isem il-Malta Confederation of Women’s Organisation, li fiha tiġbor 14-il organizzazzjoni li b’xi mod jew ieħor kollha għandhom fl-interess tagħhom li jtejbu s-sitwazzjoni tan-nisa f’Malta.  Miegħi minn din l-orgazzazzjoni hawn tliet persuni;  is-Sinjura Renee Laiviera li ħadmet b’mod partikolari fuq l-organizzazzjoni ta’ dan is-seminar u ħadet ħsieb ħafna mill-affarijiet, is-Sinjura Lorraine Spiteri li tirrappreżenta lin-nisa mill-Università u s-Sinjura Kate Bonello Sullivan li tirrappreżenta lin-nisa fil-business.  (Interruzzjonijiet)  Hawn ukoll Dr Yana Micallef Stafrace li tkellmet ukoll fis-seminar pubbliku li organizzajna. 
Bħala konfederazzjoni, meta rajna l-invit tas-Social Affairs Committee mill-ewwel rajna li din hija issue li ovvjament tirrigwardja ħafna lin-nisa.  Ħafna drabi n-nisa jkunu f’relazzjonijiet li ma jkunux marbutin biż-żwieġ għax is-sitwazzjoni, speċjalment f’Malta, hi li ħafna nisa ma jaħdmux u meta jkun hemm problemi ta’ koabitazzjoni, huwa proprja l-mara li ħafna drabi tisfaxxa għax ma jkollhiex xogħol u allura tiftaqar hi u magħha jiftaqru t-tfal tagħha.  Dik kienet l-ewwel issue li kienet f’moħħna meta aħna ltqajna.  
Aktar ma bdejna nitkellmu, aktar bdejna nirrealizzaw li l-koabitazzjoni tista’ tolqot setturi oħra wkoll.  Fost dawn insibu nies li jgħixu flimkien li jistgħu jkunu ħbieb jew koppji tal-istess sess li jkunu f’relazzjoni sesswali.  Jiġifieri din tmur oltre.  U hemmhekk bdew iqumu ħafna mistoqsijiet.  Naħseb waħda mill-iktar mistoqsijiet li staqsejna kien dwar x’inhu l-iskop ta’ din il-liġi.  Lil min għandkom f’moħħkom bħala leġislaturi li tilleġislaw għalihom?  Dan għaliex skont l-iskop tagħkom din se tqajjem ħafna u ħafna mistoqsijiet, kif issa aktar tard se titkellem dwarhom Renee. 
Meta tkellimna bejnietna rrealizzajna li rridu niftħu u nisimgħu wkoll lil nies oħra u ma bqajniex aktar nitkellmu bejnietna biss.  Fil-fatt f’Mejju sar seminar li fih tkellem Fr. Peter Serracino Inglott, Dr Yana Micallef Stafrace u Dr Lorraine Schembri Orland.  Kollha taw il-perspettivi tagħhom dwar x’jaħsbu huma fuq din il-proposta tal-liġi.  It-transcript ta’ kulma ntqal qiegħed hawnhekk, jiġifieri jekk tridu taraw x’qalet Dr Yana Micallef Stafrace, x’qal Fr Serracino Inglott jew x’qalet Dr Lorraine Schembri Orland hawnhekk għandkom issibu dak li ntqal bl-eżatt.  Wara erġajna ltaqjna u lkoll ħriġna l-punti tagħna.  Issa se nħalli f’idejn Renee sabiex tislet il-punti li ħarġu minn dan is-seminar u tgħidilkom x’kienu l-konklużjonijiet li wasalna għalihom. 
IS-SINJ. RENEE LAIVIERA:  Għal dan is-seminar ġew ukoll għaqdiet oħra u l-pubbliku ġenerali.  L-ewwel ħadna l-informazzjoni kollha li ħarġet minn din id-diskussjoni mill-kelliema u mill-floor, imbagħad bejnietna wasalna għall-konklużjonijiet tagħna; 
· Il-leġislatur għandu jilleġisla għall-ġid tas-soċjetà u mhux skont it-twemmin tiegħu personali 

· Koabitazzjoni regolata m’għandhiex titqies bħala alternattiva għad-divorzju u lanqas bħala alternattiva għaż-żwieġ 

· Il-liġi tista’ tqajjem ħafna problemi jekk tirregola qabel ma jkun hemm għeluq komplet ta’ relazzjonijiet preċedenti (permezz tal-liġi tad-divorzju)

· Il-liġi tipprovdi qafas legali għall-koppji li jagħżlu li ma jiżżewġux 

· Il-liġi mhijiex soluzzjoni għall-koppji tal-istess sess li jgħixu flimkien 

· Il-liġi għandha tirregola persuni li jgħixu flimkien imma mhumiex f’relazzjoni sesswali 

“Il-leġislatur għandu jilleġisla għall-ġid tas-soċjetà u mhux skont it-twemmin tiegħu personali”.  Din qalha Fr. Peter Serracino Inglott.  “Koabitazzjoni regolata m’għandhiex titqies bħala alternattiva għad-divorzju u lanqas bħala alternattiva għaż-żwieġ”.  “Il-liġi tista’ tqajjem ħafna problemi jekk tirregola qabel ma jkun hemm għeluq komplet ta’ relazzjonijiet preċedenti”.  U din hija waħda mill-issues li qamet għax l-iktar ħaġa li nkwetatna meta konna qed niddiskutu hi li ma kellniex parametri ċari għal min se tkun din il-liġi.  U allura bdew jissemmew tipi differenti ta’ persuni li jgħixu flimkien u li jistgħu jintlaqtu minn din il-liġi.  Kif qalet Anna u kif semma Fr. Inglott, din tista’ tkun ukoll għal dawk il-persuni li jgħixu flimkien u li m’hemmx relazzjoni sesswali bejniethom, bħal pereżempju, issemma’ każ ta’ żewġ persuni mill-Ingilterra li kienu żewġt iħbieb u meta waħda minnhom mietet, ma kenitx ħalliet lill-oħra bħala l-werrieta tagħha.  Fil-fatt il-wirt tagħha ħallietu lill-qraba tagħha u b’hekk il-persuna l-oħra spiċċat barra t-triq!  U dan wara li dawn iż-żewġ persuni kienu ilhom snin twal jgħixu flimkien.  Kien hemm ukoll każ ta’ qassis u l-housekeeper tiegħu li dejjem għexet miegħu biex tieħu ħsiebu iżda meta mbagħad miet il-qassis, din spiċċat barra t-triq.  Ovvjament mhux kulħadd qabel miegħu imma dik kienet il-perspettiva tiegħu  (Interruzzjonijiet)  Mela le. 
ONOR. MICHAEL GONZI:  Jekk pereżempju, ikun hemm każ ta’ tnejn  separati li ilhom jgħixu flimkien għaxar snin...
IS-SINJ. RENEE LAIVIRA:  Dak każ ieħor u hemmhekk għandek raġun.  Issa li qiegħda ngħid jien hu li qed nipprova nagħti x-xenarji differenti li qamu fid-diskussjoni.  Din kienet il-pożizzjoni ta’ Fr. Peter Serracino Inglott imma naturalment kien hemm pożizzjonijiet oħra.  “Il-liġi tista’ tqajjem ħafna problemi jekk tirregola qabel ma jkun hemm għeluq komplet ta’ relazzjonijiet preċedenti.”.  F’dawn l-issues nidħol fihom iktar ‘il quddiem.  “Il-liġi tipprovdi qafas legali għall-koppji li jagħżlu li ma jiżżewġux.”.  “Il-liġi mhijiex soluzzjoni għall-koppji tal-istess sess li jgħixu flimkien.”.  Din qaluha b’mod ċar il-Malta Gay Rights Movement għax huma ma jaċċettawhiex li inti tipprova tirregola lilhom.  Finalment kulmin tkellem kien jaf jagħmel ċertu assumptions imma x’se jkun fiha l-liġi aħna ma nafux.  Inti tista’ tagħmel assumptions minn liġijiet oħra ta’ barra minn Malta imma jiddependi ukoll mil-liġi per se.  “Il-liġi għandha tirregola persuni li jgħixu flimkien imma mhumiex f’relazzjoni sesswali.”.  Din kienet idea ta’ Fr. Peter.  
“Bżonn tal-liġi.   
Dejjem kien hemm bżonn ta’ din il-liġi: 
-   esiġenza tal-ġustizzja 
-   bon ordni fis-soċjetà 
- protezzjoni u ekwita għall-persuna li tkun tilfet finanzjarjament minħabba l-koabitazzjoni.” 
Il-liġi tal-familja tirrikonoxxi x-xogħol tal-mara fid-dar...  
“L-Istat għandu l-obbligu li ssir ġustizzja soċjali u li l-partners jerfgħu l-piż ta’ xulxin meta l-koabitazzjoni tisfaxxa speċjalment meta jkun hemm it-tfal biex persuni ma jispiċċawx piż fuq l-Istat u b’hekk fuq is-soċjetà.”.  
Din l-issue qamet għax li qed jiġri hu li meta jisfaxxaw dawn ir-relazzjonijiet, il-piż qiegħed jaqa’ fuq l-Istat mentri kulħadd għandu jġorr il-piż tiegħu.   

           “Liġi tal-Koabitazzjoni.  
Hemm bżonn din il-liġi għax 
· ir-relazzjoni mhijiex għal kollox privata, li tolqot biss lil dawk iż-żewġ individwi

· ir-relazzjoni bejn iż-żewġ individwi hi soġġetta għall-esiġenzi tal-ġustizzja għax għandha wkoll impatt soċjali  
· hemm bżonn ta’ protezzjoni u ekwità għall-persuna li tkun tilfet ekonomikament minħabba l-koabitazzjoni.”.

Issa fuq din il-paġna għandna dawn ix-xenarji differenti li ġew diskussi; Permanenza/Żwieġ/Unjoni Ċivili.  Jekk inti diġa’ qed tgħix flimkien, diġa’ hemm ċertu sens ta’ permanenza.  Naturalment mhux daqs iż-żwieġ.  L-unjoni ċivili hija għall-istess sess imma s-sitwazzjonijiet ikunu ftit differenti. L-impenn ukoll ikun differenti.  
“L-impenn li toqgħod flimkien, li tgħammar flimkien minnu nnifsu għandu l-idea ta’ permanenza.”  Dak kien l-argument ta’ Fr. Peter.  “Però mhux bħaż-żwieġ fejn l-idea taż-żwieġ stess, anke fejn hemm id-divorzju l-aktar faċli, għandha l-idea li għal dejjem.”.  Din kienet l-idea ta’ kulħadd għax kważi kulħadd semmiha. “Persuni li jixtiequ li jkun hawn id-divorzju biex jerġgħu jiżżewġu ma jibbenefikawx minn din il-liġi.”  Din skont Fr. Peter.  “Bl-istess mod lanqas l-omosesswali li jixtiequ għarfien legali tar-relazzjoni tagħhom.”.  Ovvjament din tiddependi lil min se tindirizza.  
“Valur taż-żwieġ”.  Din qamet mill-ispeakers kollha kif ukoll mill-floor.  “Tħaris tal-valur taż-żwieġ”.  Aħna rridu noqogħdu attenti li f’din il-liġi ma nikkonfondux liż-żewġ relazzjonijiet u ovvjament irridu nibqgħu nżommu ż-żwieġ u nagħtuh il-valur li jistħoqqlu.  “Distinzjoni ċara għall-istabbilità u l-permanenza għall-koppja, għat-tfal u għas-soċjeta”.  “Koabitazzjoni regolata m’għandhiex titqies bħala alternattiva għad-divorzju u lanqas għaż-żwieġ”.  “Liġi tal-koabitazzjoni m’għandhiex tirreplika x’hemm fil-liġi taż-żwieġ”.  Dan għaliex ħafna nies waqt id-diskussjoni bdew jgħidu li fiż-żwieġ il-koppja tiret, għandhom il-komunjoni tal-akkwisti u l-awtorità fuq it-tfal.  U għalhekk kellna noħorġuha b’mod ċar li din m’għandhiex tirreplika għax inkella mhux se jkun hemm differenza bejn iż-żwieġ u l-koabitazzjoni.  

“L-Istat għandu jkollu politika ta’ preferenza għaż-żwieġ mill-koabitazzjoni”.  Din tagħmilha bit-taxxi, bis-servizzi soċjali u b’ħafna affarijiet oħra. “Provvedimenti tal-liġi;  Liema qorti se jkollha l-kompetenza li tisma’ każijiet ta’ tkissir ta’ relazzjoni ta’ koabitazzjoni?”  Din qajmuha Dr Yana Micallef Stafrace u Dr Lorraine Scembri Orland.  “X’se tirregola?  Wirt; next of kin; sigurtà soċjali; pensjonijiet;” 
“Problemi;  Għal min hu separat: bil-liġi?  De facto?  Dawn kollha għandhom relazzjoni differenti.”.  Jekk se tirregola lis-separati, għandek is-seperati li huma separati bil-liġi u għandek is-separati li huma de facto.  Illum kulħadd għandu relazzjoni differenti u għandek dawn id-de facto li ma jkunux regolati imma jirranġaw bejniethom bi ftehim privat.  U allura jkun diffiċli ħafna li l-liġi tirregola b’dan il-mod għax pereżempju, il-komunjoni tal-akkwisti tista’ tkun li tibqagħlek għaddejja waqt li inti separat de facto.  Allura kif se jkollok responsabilitajiet lejn din il-komunjoni tal-akkwisti u fl-istess ħin lejn il-persuna li tkun qiegħed tgħix magħha?  
“Fejn żwieġ għadu mhux regolat mingħajr separazzjoni legali hemm ħafna trufijiet”.  Dan il-punt iddiskutitu ħafna Yana.  “F’każ ta’ separazzjoni legali, xorta l-koppja għadha miżżewġa skont il-liġi u hemm l-obbligu tal-fedeltà”.  Waħda mill-issues li l-ħin kollu konna qed niddiskutu kienet din li jekk jien għadni miżżewġa u l-liġi tippretendi mingħandi l-fedeltà, kif nista’ nagħmel liġi oħra li fiha qed ngħidlek li se nillegalizza r-relazzjoni tiegħek ta’ koabitazzjoni!  Ma tistax.  (Interruzzjonijiet) 

L-ewwel ħaġa importanti hu li aħna ħassejna l-parametri tal-liġi...  
THE CHAIRMAN:  Mill-kummenti li diġa’ ġbart wara li rajt il-korrespondenza kollha dawn huma l-punti komuni li ħarġu b’mod tajjeb ħafna.  
IS-SINJ. RENEE LAIVIERA:  Mela f’din il-paġna għandna sett ta’ mistoqsijiet u qed ngħidu hekk;

“Mistoqsijiet 1:  
- Kif tista’ l-liġi tesiġi l-obbligu tal-fedeltà bejn tnejn separati fl-istess waqt li tagħraf relazzjoni ta’ persuna minnhom ma’ ħaddieħor?  
- F’każ ta’ separazzjoni, jekk hemm it-tfal u daħlet terza persuna, dejjem ikun mistenni li l-parti f’relazzjoni ġdida ma tistax tara t-tfal fil-preżenza tal-partner ġdid/a - allura issa x’se jiġri f’każ ta’ koabitazzjoni legali?” 
Kif tista’?  Ġeneralment ma jkunux iridu imma dik hija l-pożizzjoni.  (Interruzzjonijiet)  Iva imma jekk jien qed ngħidlek li inti trid tkun fidil miegħi, kif nista’ legalment nagħmel kuntatt miegħek...   (Interruzzjonijiet)  
“Mistoqsijiet 2: 
- Ta’ liema età tista’ tikkoabita u tirreġistra koabitazzjoni?  Ta’ 16, l-età taż-żwieġ?

- Kemm-il darba tista’ tikkoabita?  
- Se jkun hemm dritt ta’ wirt?   
- Kif tibda l-koabitazzjoni?  Sempliċement jgħixu flimkien?  Hemm bżonn li jgħixu flimkien?”

Aħna nafu li jkollok koppji miżżewġin li jkollhom relazzjoni u anke tfal ma’ persuni oħra f’dar oħra imma għal għajnejn in-nies jidhru li għadhom qegħdin jgħixu flimkien.  Issa allura din se tkun relazzjoni rikonoxxuta wkoll?  (Interruzzjonijiet)  Bażikament hija familja oħra!  Hija aktar prekarja l-parti dgħajfa ta’ relazzjoni f’koabitazzjoni f’dawn iċ-ċirkostanzi u hija ħafna iktar prekarja minn sitwazzjoni fejn hemm il-flus.....avolja l-flus jagħtihom jekk irid għax mhijiex bilfors fl-aħħar mill-aħħar.   U allura dejjem hija prekarja.
“X’inhi d-definizzjoni ta’ koabitazzjoni?”  U dejjem jaqgħu fuq l-istess post; x’inhi d-definizzjoni?  X’qegħdin nifhmu biha din?  “Kif se ssir verifika li qed jgħixu flimkien?”  Yana qajmet dawn il-punti.  “Kontijiet tad-dawl?  Xhieda bil-ġurament?  Reġistru elettorali?”  “X’jiġri meta m’hemmx qbil bejn il-koppja li qed jikkoabitaw?  Tiddeċiedi l-qorti?”  Għax jista’ ikun li parti forsi ma tkunx trid taċċetta.  U għalkemm ikun de facto jista’ jgħidlek li ma jridx rikonoxximent tagħha!  
“Ikun hemm kuntratt speċifiku li jiddikjara l-koabitazzjoni u dan jiġi rikonoxxut u reġistrat?”  “F’dan il-kuntratt ikun hemm speċi ta’ kitba taż-żwieġ li tirregola l-koabitazzjoni?”  Kif se taħdem?  “Persuna mill-koppja tmur tirreġistra r-relazzjoni?”  “Kif se tispiċċa r-relazzjoni?  Min se jgħid minn meta bdiet u meta waqfet?  F’każ ta’ qbil, kif tiġi xolta?  F’każ ta’ diżgwid u hemm reġistrazzjoni kif se twaqqa’ l-għarfien tar-relazzjoni minn fuq ir-reġistru?”  Tista’ tħassar b’xi mod?  U kif se tħassar?  “Jekk m’hemmx qbil u hemm reġistrazzjoni, il-każ imur għall-medjazzjoni l-qorti?”  Irridu naraw kif se jaħdem il-mekkaniżmu għax inkella m’aħniex se naslu.  
“Il-wild:  Wild ta’ koppja li qed tikkoabita, din awtomatikament wild tat-tnejn bħal fiż-żwieġ?”  Għax fiż-żwieġ il-liġi tgħid li t-tfal huma tal-missier irrispettivament jekk humiex jew le.  Anke wara sena - jekk m’iniex sejra żball - li inti tkun tlaqt lir-raġel tiegħek, xorta waħda huwa jibqa’ kkonsidrat bħala l-missier tal-wild li jkollok.  Ovvjament sakemm ma tagħmilx id-DNA u tipprova otherwise imma din trid tmur il-qorti biex tagħmilha.  “Jekk l-omm pereżempju, ma tridx tniżżel il-missier, ikun hemm bżonn ta’ dikjarazzjoni ta’ paternità min-naħa tal-missier quddiem nutar?  Illum hekk jiġri fiż-żwieġ jew meta jisseparaw imma jkun għadhom miżżewġin.  (Interruzzjonijiet)  Illum ma tistax tagħmel hekk imma x’se jiġri?  Il-main partner huwa awtomatikament il-missier tat-tfal issa?  Speċi jekk jien qed nikkoabita ma’ xi ħadd, awtomatikament dan se jiġi rikonoxxut bħala l-missier tat-tfal? 
“Manteniment tat-tfal:  F’każ tal-minuri, m’għandux ikun hemm problemi jekk il-missier se jiġi rikonoxxut b’mod awtomatiku”.  Dan għaliex jieħu responsabilità hu skont il-liġi imma jekk ikun hemm tfal oħra minn żweġijiet jew partnerships oħra, it-tfal ikunu jridu jikkompetu għall-manteniment.  Jiġifieri jekk huwa diġa’ mal-mara għandu tliet itfal u mbagħad ikollu tliet itfal oħra minn mara oħra, it-tfal kollha għandhom dritt għall-manteniment.  (Interruzzjonijiet)  Hemmhekk jidħol iktar diżgwid għax trid tara min għandu l-iktar dritt u min m’għandux.   (Interruzzjonijiet)  U l-piż kollu jaqa’ fuq is-soċjetà għax ħafna drabi tispiċċa s-soċjetà li trid iġġorr dan il-piż kollu.  (Interruzzjonijiet)  Imma kulħadd irid jerfa’ r-responsabiltà tiegħu! Jew inkella ma jkollux tmient itfal minn tliet relazzjonijiet differenti!  Inti jista’ ikollok dak li tista’ taffordja u mhux ikollok tfal kemm trid u mbagħad trid tkun is-soċjetà li tagħmel tajjeb għalik.  (Interruzzjonijiet)  Imma biex ikollhom ħames itfal ikun hemm ħamest irġiel magħhom!   Naturalment dawn ikunu qed jgħixu f’ċerti ċirkostanzi u mhijiex xi ħaġa normali. 
“Manteniment tal-partner;  Għall-partner hemm dritt għal manteniment jew capital settlement biex jagħmel tajjeb għal tbatija finanzjarja?”  Capital settlement qegħdin nifhmu a one off capital settlement u ġeneralment dan jiġri f’każ ta’ annullament.  Fil-fatt jagħtuhom a lump sum sabiex jerġgħu jiġu fuq saqajhom u jerġgħu jġibu l-iskills biex ikunu jistgħu jsibu xogħol, speċjalment meta jkunu ta’ ċerta età żgħira li jkunu jistgħu jagħmlu dan.   “X’jiġri f’każ fejn diġa’ hemm persuna oħra li qed tiġi mantenuta minn din il-persuna?”  Pereżempju, jien diġa’ separat minn mal-mara u qed nagħtiha l-manteniment imma kemm il-manteniment se nkun niflaħ nagħti?  Il-manteniment tat-tfal, il-manteniment tal-ewwel mara, tat-tieni mara, fejn se naslu?  Irridu nkunu konxji ta’ dan il-punt għax huwa importanti.  Jien għalija jista’ jkollu elf relazzjoni sakemm ikun jaffordja.  Hija responsabilità tiegħek u inti fil-libertà li tagħmel li trid.  Imma mbagħad trid terfa’ dik ir-responsabilità u mhux titfagħhom fuq ħaddieħor!  (Interruzzjonijiet)  Il-musulmani jkollhom tliet nisa fl-istess ħin u hemmhekk ma naqbilx.  Wara xulxin ma jimpurtax imma mhux fl-istess ħin.  (Interruzzjonijiet)   

“Il-mara separata, li għadha miżżewġa f’għajnejn il-liġi u li jkollha dritt għall-manteniment, tista’ titlef dan id-dritt meta tibda tikkoabita ma’ ħaddieħor?”  Din oħra.  Jekk jien għandi manteniment mingħand l-ex-raġel tiegħi u issa qiegħda ngħix ma’ raġel ieħor se nitlef il-manteniment?  L-ex-raġel tiegħi jista’ jgħid li issa qiegħda niġi mantnuta mir-raġel li qiegħda miegħu u allura ma jħossx li għandu jagħtini l-manteniment.  
THE CHAIRMAN:  M’hemmx il-liġi tal-komunjoni tal-akkwisti?
IS-SINJ.  RENEE LAIVIERA:  Iva.  (Interruzzjonijiet)  

DR YANA MICALLEF STAFRACE:  L-idea tiegħi kienet li llum, jekk jien nikkoabita ma’ persuna oħra, nitlef id-dritt tal-manteniment.  Il-ħsieb legali tiegħi kien jekk jien se nidħol ġo koabitazzjoni legali, jista’ jkun hemm differenza minn kif inhi s-sitwazzjoni llum, fejn kwalunkwe relazzjoni hija “illegali”, għax jekk jien se nagħmel xi ħaġa legali, kif tista’ tgħidli li jien m’iniex....  Dak kien il-ħsieb tiegħi. 
THE CHAIRMAN:  Ippermettili.  Jiġifieri qiegħda tgħid li jekk inti separata u qed tieħu l-manteniment mingħand l-ex-raġel tiegħek, issa taħt il-liġi tal-koabitazzjoni....    
ONOR. JUSTYNE CARUANA:  Jekk qed tieħu manteniment mingħand ir-raġel illum....
THE CHAIRMAN:  Naqblu.  Mela allura jidhirlek li għandek tibqa’ tgawdi xorta waħda l-manteniment mingħand l-ex-raġel tiegħek?

DR YANA MICALLEF STAFRACE:  Jien ma jidhirli xejn!  (Interruzzjonijiet)  Il-konklużjoni tiegħi hi li trid tara kif se tilleġisla.  Li qed ngħid hu li jien qed nagħmel xi ħaġa li hija legalment korretta u allura issa se tneħħili dak id-dritt?  Se tippenalizzani?  

THE CHAIRMAN:  Imma tippenalizzak għax tneħħilek id-dritt tal-manteniment mill-ewwel raġel tiegħek?

DR YANA MICALLEF STAFRACE:  Hekk hu. 

THE CHAIRMAN:  Għalik hekk hu. 
DR YANA MICALLEF STAFRACE:  Jien m’iniex qed ngħid li hekk għandu jkun jew mhux hekk għandu jkun.  Li kkonfondini hu l-ħsieb li jien qed nagħmel xi ħaġa legali u se nitlef dritt.  Issa jekk inti tgħidli li mit-tieni koabitazzjoni se jkollok dritt ta’ manteniment minn dak il-partner, hemmhekk ninkwieta ftit inqas imma jekk inti ma tidħolx fit-triq tal-manteniment mal-partner li jkollok f’koabitazzjoni, se jkollok nies li se jagħmlu xi ħaġa legali u se jitilfu d-dritt li kellhom qabel.  Issa jekk għandux ikun jew le f’din is-sitwazzjoni...  (Interruzzjonijiet)  U mhuwiex kompitu tiegħi li niddeċiedi.  Imma dak hu l-punt tiegħi.   

IS-SINJ. RENEE LAIVIERA:  “Il-partner se tiġi stmata bħall-mara?”  Hawnhekk qed ngħidu hekk minħabba l-kwestjoni tal-valur taż-żwieġ għax jekk se tiġi stmata bħall-mara, allura l-valur taż-żwieġ qed dejjem jitnaqqar.  “Id-dar konjugali;  Tista’ tkun dar li bħala proprjetà tkun ta’ parti waħda biss, imma ġeneralment ma tkunx tista’ tinbiegħ mingħajr il-kunsens tat-tnejn – dan il-kunċett se jidħol anke fil-liġi tal-koabitazzjoni?”  Bħalissa l-matrimonial home hija sagra sa ċertu punt taħt il-liġi, speċjalment jekk ikun hemm tfal żgħar.  Jekk il-mara tiddeċiedi li tibqa’ tgħix f’din id-dar, avolja dik id-dar mhijiex tagħha imma hija tar-raġel biss, x’se jiġri?  Fil-koabitazzjoni se jiġri l-istess?  Jiġifieri jekk jien qiegħda ngħix fid-dar tal-partner tiegħi, jien se jkolli d-dritt nibqa’ ngħix fiha għax għandi tfal żgħar minnu?  
“Hemm każijiet meta d-dar konjugali f’separazzjoni tiġi assenjata lill-parti li mhijiex il-proprjetarja tagħha – se jiġri hekk anke taħt din il-liġi?  Dan ifisser li persuna separata tkun tista’ tikkoabita ġo din id-dar konjugali li kellha miż-żwieġ?”  Jekk jien separata u l-qorti ddeċidiet li għandi nibqa’ ngħix fil-matrimonial home anke jekk jien m’għandix sehem fiha dik il-matrimonial home minħabba li hemm it-tfal, issa li qiegħda nikkoabita ma’ xi ħadd, se jkolli d-dritt li nibqa’ ngħix fid-dar li mhijiex tiegħi imma hija tal-ex-raġel tiegħi?  X’se jiġri?  Fl-aħħar mill-aħħar huwa ġust dan?  Aħna, għalkemm favur id-drittijiet tan-nisa, irridu nkunu fair ukoll.  Aħna nemmnu li fis-soċjetà l-ġid tan-nisa huwa wkoll il-ġid tal-irġiel għax jekk ikollok l-ugwaljanza, se jgawdi kulħadd.  (Interruzzjonijiet)   
“Il-wirt - Il-partijiet fiż-żwieġ jistgħu jirtu lil xulxin - hekk se jiġri fil-liġi tal-koabitazzjoni?  X’jiġri meta f’kuntratt ma jkunx dikjarat li waqaf id-dritt tal-wirt lill-ieħor?  Allura hawnhekk min se jiret bejn il-mara u l-partner?”  Jista’ ikun ukoll bejn il-partners.  “Dan jista’ jiġri kultant f’sentenzi fejn il-qorti ma tidħolx f’dawn l-affarijiet, allura  min se jiret?”  U għalhekk semmejt il-problemi bin-nuqqas ta’ divorzju għax jekk inti ma tagħlaqx relazzjoni se jkun diffiċli biex tibda oħra minħabba l-ħafna trufijiet li jkollok.  (Interruzzjonijiet)   
THE CHAIRMAN:  Kompli.
IS-SINJ. RENEE LAIVIERA:  “Komunjoni tal-akkwisti - din tfisser li kwalunkwe qligħ ta’ kwalunkwe persuna tkun tat-tnejn waqt iż-żwieġ – din se tgħodd għal min se jikkoabita?”  (Interruzzjonijiet)  Għaliex le?  Għax jekk jien qed ngħix ma’ persuna oħra, jien għandi l-paga u hu għandu l-paga u aħna nagħmlu joint-account u għandi borża waħda, għaliex din m’għandhiex tinqasam bejnietna?  Mela aħna mhux flimkien għamilniha?  Skont xi tgħid il-liġi.  Jekk jien kont id-dar u tajt sehmi d-dar billi nagħmel il-faċendi u nieħu ħsieb it-tfal waqt li r-raġel iġib il-paga, dak ifisser li jien ma nkunx tajt is-sehem tiegħi wkoll?  Għaliex le?
THE CHAIRMAN:  Dawn huma kollha mistoqsijiet validi ħafna imma kif appena nibdew biex niddeċiedu xi proposti se ngħaddu għall-koabitazzjoni....  Nofs dawn it-tip ta’ mistoqsijiet nifhem li għandhom jaqgħu mill-ewwel għax prinċipju importanti li smajt diġa’ u li ġie wkoll riferut ħafna mill-kitbiet li kien hemm...  Veru li jien issa kelli l-privileġġ li nara x’kien hemm fil-kitbiet malli dawn kienu pubbliċi fil-gazzetti imma l-liġi tal-koabitazzjoni ma tistax tirregola kull tip ta’ relazzjoni.  Alla ħares ikollok liġi tal-koabitazzjoni – hawnhekk qed nitkellem ftit far fetched - li tipprova tirregola kull relazzjoni bejn żewġ persuni li qed jgħixu flimkien.  Dan għaliex il-koabitazzjoni hija għażla ta’ persuni li ddeċidew li jgħixu flimkien mingħajr ir-rabta taż-żwieġ u allura ma tistax tpoġġilhom regolamentazzjoni oħra – kif għedtu intom stess fil-bidu – għax inkella tkun qiegħed iddgħajjef il-liġi taż-żwieġ.  
ONOR. MICHAEL FARRUGIA:  Waħda mill-affarijiet li qed ikollna fil-kumitati differenti hija li ħafna drabi, ċerti interpretazzjonijiet li qed iqumu....  Pereżempju, jien qiegħed ukoll fuq il-Kumitat dwar il-Prokreazzjoni Assistita.  Meta ġejna biex niddiskutu x’inhi “koppja stabbli” staqsejna lil diversi awtoritajiet x’jifhmu bħala “koppja stabbli”.  U nista’ ngħid li kellna diversi rakkmandazzjonijiet.  Issa hawnhekk qed nara li għandek il-kwestjoni tal-komunjoni tal-akkwisti.  U kif intqal hawnhekk aktar kmieni li jekk ikollok ktieb il-bank flimkien, mela allura dik hija koppja stabbli.  Dawn kienu tawna lista ta’ affarijiet li meta tipprova tidħol fihom u tara r-realtajiet għaliex koppja ma jaqblilhomx li jkunu flimkien barra miż-żwieġ - u hemm raġunijiet għaliex ma jaqblilhomx li jkollhom kotba flimkien - tibda tinduna li ċerti rakkmandazzjonijiet u suġġerimenti ma jagħmlux sens fir-realtà.  Issa fit-teorija nistgħu nagħmlu ħafna affarijiet.  
Aħna rridu nħarsu lejn l-affarijiet reali u lejn l-affarijiet li huma ta’ kuljum. Intom tafuha l-pożizzjoni tiegħi għax din hija pożizzjoni ċara u naħseb li ilha hekk għal dawn l-aħħar 20, 30 sena.  U aktar ma nisma’ fuq ir-rakkmandazzjonijiet, fuq il-problemi, fuq l-intriċċi u fuq ħafna affarijiet oħra dwar il-liġi tal-koabitazzjoni, aktar qiegħed nikkonvinċi lili nnifsi li kelli raġun għal dawn l-aħħar 30 sena għax jekk se tħallu diskussjoni fuq il-liġi tal-koabitazzjoni se noħolqu a can of worms, se noħolqu problemi akbar meta s-soluzzjoni faċli hija d-divorzju!  Imbagħad wara li wieħed jiddivorzja, jekk irid jikkoabita sta għalih.  Jien, li nemmen fiż-żwieġ, nemmen li dak li jkun għandu jerġa’ jidħol jekk irid f’relazzjoni taż-żwieġ, bl-irbit, bir-regoli, bid-drittijiet, bid-dmirijiet u bl-obbligi kollha li ż-żwieġ iġib miegħu.  Imma jekk inti għandek kwestjoni ta’ koabitazzjoni, din se toħloqilna a can of worms kbira li l-Bambin biss jaf kif se noħorġu minnha. 

Fuq il-kwestjoni tal-komunjoni tal-akkwisti, banek, eċċ irrid ngħid li dawn diġa’ qamu f’fora u f’kumitati oħra ta’ dan il-parlament.  Għaldaqstant ma nistgħux naqbdu u narmuhom.  Issa min-naħa l-oħra rridu naraw il-prattiċità ta’ kull każ u nħarsu lejn ir-realtà tal-ħajja.  Ir-realtà tal-ħajja, jekk se nidħlu f’ċerti affarijiet, u qed nagħmilha minn issa l-pożizzjoni tiegħi, jekk se nidħlu f’ħafna affarijiet tal-koabitazzjoni, jekk għandha ssir il-liġi tal-koabitazzjoni, din għandha ssir wara l-liġi tad-divorzju u għandha tkun waħda sempliċi għall-aħħar bħala rikonoxximent ta’ tnejn min-nies li qegħdin jgħixu flimkien bħala stat u tieqaf hemmhekk.  Imbagħad għandek il-liġi taż-żwieġ għal min ikun irid jerġa’ jiżżewweġ wara li jkun ħa d-divorzju.  Din il-komunjuni tal-akkwisti, biex ma narmuhiex għax qiegħda tqum kull darba, anke minn rakkmandazzjonijiet minn awtoritajiet uffiċjali ġewwa pajjiżna, fejn jgħidulek li l-komunjoni tal-akkwisti huwa sinjal ta’ relazzjoni stabbli....   
IS-SINJ. RENEE LAIVIERA:  Jekk ma jimportax nixtieq nikkummenta fuq l-istatement li għamilt meta għedt li koppji li jiddeċiedu li ma jiżżewġux imma jikkoabitaw.  Hemmhekk ma tistax...  
THE CHAIRMAN:   Ippermettuli ftit ħalli nagħmlu statements ftit iktar ċari.  Jien kont qiegħed nikkwota minn suġġerimenti li jintbagħtu lilna imma li bħala line of thought jien bdejt naqbel magħhom.  L-ewwel hu li l-liġi tal-koabitazzjoni m’għandhiex tkun alternattiva għad-divorzju.

IS-SINJ.   RENEE LAIVIERA:  Ma tistax.

THE CHAIRMAN:  Imma rridu naqblu fuqha mill-ewwel.  Mela allura din mhux biex tieħu post id-divorzju għax id-divorzju ma jistax jieħu postha.  Fil-fehma tiegħi dawn huma żewġ liġijiet totalment differenti.  Huma żewġ ħteġijiet ta’ natura totalment differenti minn xulxin.  Issa ma nkunux biased!  Hawnhekk kellna statement ċar fil-bidu fejn intqal li l-leġislatur għandu jilleġisla għall-ġid tas-soċjetà u mhux skont it-twemmin personali tiegħu.  Mela din mhijiex kwestjoni li jien ma rridx id-divorzju u allura nilleġisla favur il-koabitazzjoni.  Jien ma nemminx fid-divorzju imma ma jfissirx li għax ma nemminx fid-divorzju, allura għandi nilleġisla favur il-koabitazzjoni.  Dawn huma żewġ ħteġijiet - kif intqal lil dan il-kumitat - totalment differenti minn xulxin.  
Ikollok kemm ikollok - anke barra minn Malta - possibilità ta’ divorzju xorta tinħass il-ħtieġa li ċerta koabitazzjoni għandha tkun irregolata.  Issa aħna rridu nsibu f’liema ċirkostanza - biex nirrispondu għal ħafna minn dawn il-mistoqsijiet - trid tara l-koabitazzjoni.  Aħna li m’aħniex in-naħa leġislattiva, x’tip ta’ diskussjoni se nkunu qegħdin nieħdu biex finalment lill-eżekuttiv tal-gvern immorru quddiemhom b’ideat differenti u li jkunu għall-ġid komuni?  Għalhekk irridu nissuġġerixxu li l-koabitazzjoni għandu jkollha din it-tifsira.  
Hawnhekk naqbel ma’ dak li qed jgħid l-Onor. Michael Farrugia li meta qed nitkellmu fuq il-koabitazzjoni ma rridux infissru mod ieħor ta’ żwieġ.  M’għandniex nitilqu mill-punt li aħna se nilleġislaw għal żewġ persuni li qegħdin jgħixu flimkien biex ikollhom metodu ieħor ta’ żwieġ li ma jeżistix!  M’aħniex noħolqu sistema ta’ żwieġ li ma teżistix fil-liġi tal-koabitazzjoni.   (Interruzzjonijiet)  Dik hija xi ħaġa oħra!  Inti hawnhekk qiegħed titkellem fuq ir-rota u mhux fuq il-bumper! 
ONOR. MICHAEL FARRUGIA:  Allura bħala kumitat mhux aħjar nitkellmu u naraw fejn se naslu u nagħtu parir lil-leġislattiv li għandhom jitressqu żewġ liġijiet; waħda għad-divorzju u l-oħra għall-koabitazzjoni?  (Interruzzjonijiet)

THE CHAIRMAN:  Mela la tajna lilna nfusna u hawn qed tingħatalna din il-proposta għall-ġid tas-soċjetà....  Aħna fuq il-koabitazzjoni qed nitkellmu u mhux fuq id-divorzju.  Bejn il-koabitazzjoni li qegħdin nitkellmu fuqu aħna u bejn id-divorzju hemm differenza fil-materja daqskemm hemm bejn dan u dan għax it-tnejn jistgħu jikkumplimentaw lil xulxin...  (Interruzzjonijiet)   

ONOR. MICHAEL FARRUGIA:  Mhumiex komplimentari.

THE CHAIRMAN:  Imma ppermettili.  Is-Sinjuri li għandna magħna llum tawna dawn is-suġġerimenti biex naħsbu dwarhom, u qegħdin jgħidulna li l-liġi tal-koabitazzjoni m’għandhiex tieħu post iż-żwieġ.  Veru?

IS-SINJ. RENEE LAIVIERA:  Dażgur.  

THE CHAIRMAN:  Tajjeb.  Mela allura l-liġi tal-koabitazzjoni, meta niġu biex nirrispondu dawn il-mistoqsijiet, - u s-sinjuri jistgħu jkunu hawnhekk magħna - irridu nfittxu li nirrispondu sewwa sew x’tip ta’ soċjetà u x’tip ta’ armonija rridu u f’liema każijiet irridu li din il-liġi tal-koabitazzjoni tiskatta. Liema tip ta’ diżgwid fis-soċjetà rridu nirrispondu għalih?  Xi darba niddiskutu d-divorzju u ngħidu liema tip ta’ diżgwid irriduh isolvi d-divorzju? 
ONOR. MICHAEL FARRUGIA:  Le. 

THE CHAIRMAN:  Imma dawn huma żewġ affarijiet totalment differenti minn xulxin!
ONOR. MICHAEL FARRUGIA:  Le!  Jekk se naqbdu b’dan il-mod naħseb li se nkunu qegħdin naqbdu ħażin u se ngħidlek għaliex qed ngħid hekk.  Inti għadek kif għedt li skont dak li qegħdin nisimgħu għandna ngħidu li l-liġi tal-koabitazzjoni m’għandhiex tkun magħmulha b’tali mod li min ikun qed jikkoabita għandu l-istess irbit daqs li kieku miżżewweġ.  Mela se tidħol il-liġi tal-koabitazzjoni u din m’għandhiex tkun replika ta’ koppja miżżewġa.  U nieqfu hemmhekk.  Le.  Bħala kumitat, aktar ‘il quddiem għandna ngħidu li l-liġi tal-koabitazzjoni m’għandhiex tkun replika tal-liġi taż-żwieġ u għal din ir-raġuni, bħala kumitat qegħdin nirrakkmandaw lill-gvern li parallel mal-liġi li tkun għaddejja tal-koabitazzjoni, għandna ngħaddu wkoll il-liġi tad-divorzju ħalli hemmhekk min jemmen fiż-żwieġ ikollu alternattiva.  Min-naħa l-oħra min ma jemminx fiż-żwieġ ħallih jikkoabita.   (Interruzzjonijiet)  

ONOR. MICHAEL GONZI:  Ejjew naraw il-presentation kollha u mbagħad nitkellmu wara.  

IS-SINJ. RENEE LAIVIERA:  Dalwaqt inlestuha.  Hemm żewġ issues li qegħdin jinkwetani ftit minn kif sejra d-diskussjoni.  Forsi intom ma tafux imma jien mill-bidu nett kont involuta.  Fil-fatt fit-tmeninijiet kont involuta fl-ewwel White Paper dwar il-Liġi tal-Familja li kienet ħarġet fl-1984.  Kont involuta wkoll fl-ewwel gruppi biex immexxu għad-divorzju u mbagħad kont involuta fit-tieni White Paper fl-1993.   Għalhekk għandi ċerta background f’dan il-qasam u naf bid-diskussjonijiet li kienu għaddejjin way back 20 years ago.  
“Banek – dawn se jagħtu l-istess faċilitajiet lil min jikkoabita bħalma jagħtu lill-miżżewġin?”  Tafu li min hu miżżewweġ jista’ imur il-bank u bi dritt jitlob informazzjoni fuq il-bank account tar-raġel jew tal-mara.  Issa min se jkun qiegħed jikkoabita se jkollu l-istess dritt?  Jekk se nirrikonoxxu d-dritt ta’ tnejn li qed jibnu ħajja flimkien u li t-tnejn qed jikkontribwixxu għall-familja tagħhom flimkien, dawn se jkollhom dan id-dritt?  Finalment it-tnejn ikunu kkontribwixxew, kemm jekk il-mara toqgħod id-dar u kemm jekk ir-raġel joqgħod id-dar. 

Wieħed mill-argumenti li qamu mill-bidu nett – u din importanti – kien li din il-liġi finalment se ssir biex tipproteġi lill-parti d-dgħajfa.  Fil-fatt għalkemm se nagħmlu qafas sempliċi, ma jfissirx li l-parti d-dgħajfa mhux se tkun koperta għax inkella nistgħu ma nagħmlu xejn.  Dan għaliex l-iskop tagħna huwa proprju li nipproteġu lill-parti d-dgħajfa.  Meta fittixt f’liġijiet oħra ma jgħidux “equal” imma “equity” għax il-kunċett huwa ħafna aktar profond.  
“Pensjoni - dritt għal manteniment fil-kuntratt ta’ separazzjoni jissarraf fi dritt għal pensjoni tar-romol u tal-irtirar; issa f’każ ta’ koabitazzjoni forsi anke aktar minn darba x’se jiġri? Il-mara se tiġi bl-istess regoli ta’ min jikkoabita?”  Fil-fatt ħafna nies, fil-kuntratt ta’ separazzjoni jinżlu għal manteniment ta’ ħames liri anke jekk ma jieħduhx imma dan jagħtihom id-dritt għall-pensjoni.  (Interruzzjonijiet)  Jekk inti għandek dritt għall-manteniment, allura għandek dritt għall-pensjoni.  (Interruzzjonijiet)  Aħna għandna issues partikolari minħabba li l-mara, finanzjarjament dejjem hija dipendenti fuq ir-raġel!  U din ma jistax jifhimha dan il-pajjiż.  
Jien nixba’ ngħidilhom lin-nisa sabiex joħorġu jaħdmu għax il-ħajja dipendenti hija inkredibbl, aktar u aktar ladarba tixjieħ.  Anzi n-nisa miżżewġin li qatt ma ħadmu u qatt ma kkontribwixxew huma fortunati għax xorta jieħdu ċerta pensjoni meta jormlu, eċċ.  Aħna kkontribwixxejna u nieħdu ħafna inqas ta’ dak li kkontribwixxejna meta konna naħdmu!  Li kieku aħna għandna s-sens konna nibqgħu d-dar u ma naħdmux! 
THE CHAIRMAN:  Ħalli nagħmel parentesi żgħira.  Waħda mill-aħjar miżuri li ttieħdet kienet proprju dik minħabba l-pensjoni tan-nisa li huma self-employed jew li qed jaħdmu fin-negozju tar-raġel li huwa self-employed u din kienet proprju l-inqas waħda li ntużat.  Intom għandkom tagħmlu kampanja biex in-nisa tal-irġiel self-employed li qed jgħinu lill-irġiel tagħhom, iħallsu l-bolla tax-xogħol ukoll u dan għall-ġid tagħhom stess.  Din fil-fatt tagħti l-awtonomija lill-mara.  
IS-SINJ. RENEE LAIVIERA:  Iva u le għax meta inti tagħmel is-somom u tqabbel bejn il-mara li qiegħda taħdem id-dar u ma tikkontribwixxi xejn għall-NI ma’ mara li taħdem u tikkontribwixxi, ir-return ma jagħmilx sens.   (Interruzzjonijiet)  Imma aħna li aħna indipendenti ovvjament naħdmuha mod ieħor!
“Taxxa tal-qligħ - hemm differenza bejn persuni single jew koppja.  Din se tibqa’ u jkunu ttrattati bħall-miżżewġin jew bħala individwi?”  Għall-fini tas-social service dik diġa’ hija household u ġew rikonoxxuti biex jinqatgħu l-benefiċċji soċjali doppji.  Fil-fatt jien qed nissuspetta li waħda mir-raġunijiet wara din il-liġi hija proprju biex jinqabdu dawk in-nies - avolja hemm is-sistema tal-fraud squad, ma nafx għandhomx is-social services - li qegħdin jikkoabitaw imma jidhru li mhux qegħdin jikkoabitaw ħalli jieħdu social services doppji.  Mill-bqija ma nafx għalfejn qiegħda hekk.  
“Insurance - min jikkoabita se jkollu d-dritt li jitniżżel bħala benefiċjarju f’polza tal-insurance?  X’jiġri jekk ikun hemm il-mara u ntesiet meta sar il-kuntratt tas-separazzjoni?”  Din tal-insurance diġa’ qed tiġri u ilha tiġri, fejn raġel miżżewweġ, anke jekk qed jgħix mal-mara tiegħu, ikollu l-ħabiba u joħroġilha polza tal-insurance f’isimha mill-komunjoni tal-akkwisti u l-mara tiegħu ma taf b’xejn.  Issa l-insurance ma jitolbux jekk dawk il-flus humiex ġejjin mill-komunjoni jew le u kollox jibqa’ għaddej.  Finalment il-mara u t-tfal se jkunu qegħdin jitilfu mill-komunjoni.  U dawn l-affarijiet qed jiġru.  
“Il-barranin li jikkoabitaw hawn Malta - dawn se jkollhom l-istess drittijiet?”   Probabilment se jkollhom l-istess drittijiet imma x’se jiġri fuq dawk li ġejjin minn pajjiżi li mhumiex tal-Unjoni Ewropea?  “Apparti minn tnejn barranin li jikkoabitaw Malta, persuna barranija li tikkoabita ma’ Malti/Maltija, din se jkollha l-istess drittijiet bħal Maltin bħal pereżempju, servizzi soċjali?  Barranin mhux mill-pajjiżi tal-EU, jekk jiżżewġu Malti/Maltija għandhom id-dritt li jaħdmu, u allura jekk jikkoabitaw l-istess?  Dritt li jibqgħu Malta?”    

F’din il-paġna qed naraw id-dikjarazzjoni tal-Malta Gay Rights Movement.  Din hija waħda mill-għaqdiet li tagħmel parti mill-konfederazzjoni u tlabniha l-pożizzjoni tagħha; “Ma jaqblux ma’ din il-liġi jekk din se tirregola individwi u mhux koppji.  Hemm bżonn ta’ rikonoxximent tar-relazzjoni tal-koabitazzjoni bejn koppji tal-istess sess bl-istess drittijiet fuq bażi ta’ ugwaljanza u protezzjoni.”.  Nafu b’każijiet ta’ koppji tal-istess sess li l-koabitazzjoni tagħhom tisfaxxa, l-istess bħalma jista’ jiġri f’koppji normali.  Issa jista’ ikollok parti mill-koppja li tkun tat il-kontribut tagħha fid-dar imma meta r-relazzjoni tispiċċa, peress li d-dar tkun tal-parti l-oħra, din tispiċċa lampa stampa, mkeċċija mid-dar, bla sold u bla xejn għax m’hemm xejn x’jirregola dawn l-affarijiet!  

ONOR. MICHAEL FARRUGIA:  Problema oħra biex inkompli ma’ din hija l-liġi tal-kera nnifisha għax din il-liġi hija diskriminatorja.  
IS-SINJ. RENEE LAIVIERA:  Kif ġiet mibdula.

ONOR. MICHAEL FARRUGIA:  Kif ġiet mibdula issa u jien ivvotajt kontriha.  L-ewwelnett qiegħed tiddiskrimina kontra persuni tal-istess sess u kontra persuni li qegħdin f’koabitazzjoni.  Safejn naf jien - ma rajt xejn waqt li kont qed nara l-affarijiet hawnhekk - fil-liġi tal-kera stess, jekk għandek koppja li qed jgħixu flimkien u ilhom 40 sena jgħixu flimkien, u l-kera qiegħda fuq parti waħda biss mill-koppja, kif tmut dik il-parti, il-parti l-oħra se tispiċċa bla saqaf fuq rasha.  Dik hija l-liġi tal-kera!  U nerġa’ ngħid li jien kont ivvotajt kontra tagħha filwaqt li l-gvern ivvota favur tagħha.  Naħseb li din hija xi ħaġa li wieħed għandu jħares lejha wkoll għax apparti l-kwestjoni tal-gay rights, eċċ, anke fejn jidħlu mara u raġel, is-sitwazzjoni hija diskriminatorja għall-aħħar fil-konfront tagħhom. 

IS-SINJ. RENEE LAIVIERA:  “Liġijiet barranin – Ingilterra”.  Din il-kontribuzzjoni kienet ingħatat mainly minn Dr Lorraine Schembri Orland.  “Il-Law Reform Commission fl-Ingilterra stabbiliet diversi kriterji sabiex koppja tkun eliġibbli għall-financial relief:  li l-perjodu ta’ konvivenza jkun bejn sentejn u ħames snin.”  Fil-bidu konna dejjem ngħidu għal kemm perjodu għandha tkun il-konvivenza.  Skont il-Law Reform Commission qed jissuġġerixxi bejn sentejn u ħames snin.  “Ma jkunx hemm bżonn ta’ reġistrazzjoni jew formaliżmu biex koppja tibbenefika”.  “Li koppja tista’ teskludi r-reġim applikabbli bi ftehim formali (opt out)”  
Hawnhekk din għamlet żewġ suġġerimenti; l-opt out u l-opt in.  “Li ma jkunx hemm dritt awtomatiku għall-kumpens finanzjarju”.  Mela inti trid tipprova li kkontribwixxejt f’dik ir-relazzjoni.  Għall-opt in scheme qalet li jista’ jkun hemm sitwazzjonijiet fejn it-tnejn ikunu financially independent, li t-tnejn ma jridux jiżżewġu u m’hemm l-ebda parti li hija dgħajfa.  U allura qisek qed tgħid li minflok ikun hemm l-opt out, ikun hemm l-opt in.  (Interruzzjonijiet)  L-opt out scheme biex iddaħħal lil kulħadd u min ma jridx joħroġ mentri l-opt in scheme tiddeċiedi int u li fiha jista’ ikollok l-issue tal-weaker partner li ma tinqabadx fix-xibka.  Dan għaliex jekk parti minnhom ma tkunx trid tirreġistra, allura inti xorta m’intix qiegħed bil-liġi tipproteġi l-parti d-dgħajfa.  Pereżempju, bejnietna nsemmu każijiet ta’ żgħażagħ li llum jiddeċiedu li t-tnejn huma finanzjarjament indipendenti u ma jridux jiżżewġu għax ma jkunux iridu jgħaddu minn sitwazzjoni ta’ separazzjoni li tqumilhom...   (Interruzzjonijiet)  
THE CHAIRMAN:  Għalhekk il-liġi tad-divorzju fiha nfisha mhijiex alternattiva għal din!  (Interruzzjonijiet) 

IS-SINJ. RENEE LAIVIERA:  Waħda mill-issues li qamet il-ħin kollu fid-diskussjoni, anke mill-floor, hija li l-ikbar grupp li għandu bżonn li jiġi regolat - and they are crying out biex jiġi regolat - huma n-nies separati li ma jistgħux jerġgħu jiżżewġu.  Dan huwa l-akbar grupp.  Ara n-nies li qed jikkoabitaw flimkien m’għandniex dik l-għajta biex jiġu regolati.  L-għajta ġejja mis-separati li jixtiequ li jerġa’ ikollhom relazzjoni.  Issa meta nisimgħu b’din il-proposta l-aspettativi huma li se jiġu regolati proprju dawn in-nies! (Interruzzjonijiet) 
ONOR. MICHAEL FARRUGIA:  Din mhijiex “ħtieġa oħra” imma hija “ħtieġa urġentissima oħra”.  
IS-SINJ. ANNA BORG:  Sur President, meta inti qed tgħid li għandhom ikunu żewġ liġijiet separati, fil-verità kulma semmejna hemmhekk hu li it impinges on the other, so you cannot separate them.  Jiġifieri jekk inti m’intix se tibqa’ mat-termini li semma’ Fr. Peter Serracino Inglott u ċioè li se tilleġisla għal dawk li qatt ma kienu miżżewġa, għal dawk ix-xebba u l-ġuvni li baqgħu....  Jekk iżżomm ma’ dawk its fine.  Kif inti tipprova ssolvi l-problemi ta’ nies separati you are going to complicate things.   (Interruzzjonijiet)  

THE CHAIRMAN:  Dawn huma żewġ affarijiet totalment differenti minn xulxin!
IS-SINJ. ANNA BORG:  Mhumiex!  U dik li inti ma tistax tifhem!  Li hemm ċar bħala konfederazzjoni hu li jkollok żwieġ b’saħħtu, jiġifieri hemmhekk dik issibha f’kull ktieb tas-soċjoloġija u m’għandniex dubju.  L-iktar ħaġa importanti fis-soċjetà hi kif se nsaħħu ż-żweġijiet tagħna u kif se nagħmlu biex dawn ma jitfarrkux.  B’liġi bħal din, jekk inti mhux se żżomm ma’ dawk l-istrict parameters li għadni kif semmejt - ta’ Fr. Peter Seraccino Inglott - se ddgħajjef iż-żwieġ.  Aħna ma nistgħux nifhmu f’dan il-kuntest kif qed tiġi proposta liġi bħal din li se ddgħajjef iż-żwieġ.... 
THE CHAIRMAN:  Le!  Ħadd ma qalha.  Dan l-istatement ħadd m’għamlu!  Ħadd ma qal li tista’ tkun liġi li ddgħajjef iż-żwieġ.  Anzi wieħed mill-ewwel statements li għamilna fil-bidu ta’ dan il-kumitat kien proprju - kif naqbel ma’ ħafna mill-proposti li diġa’ għamiltu intom u ħafna nies oħra - li din il-liġi mhijiex alternattiva għad-divorzju.  Dawn huma żewġ affarijiet differenti.  

IS-SINJ. ANNA BORG:  Mhumiex. 

THE CHAIRMAN:  Din ma tieħux post id-divorzju.  Din hija esiġenza waħda u d-divorzju hija esiġenza oħra.  Din ma tieħux post id-divorzju.  Iva.  Ma nagħmlux liġi li tieħu post id-divorzju.  U hekk għandu jkun.  Iż-żwieġ huwa ħaġa u din hija xi ħaġa oħra.   
IS-SINJ. ANNA BORG:  Xiex?  

THE CHAIRMAN:  Se niddeċiedu aħna.  Mela allura hemmhekk diġa’ kien hemm proposti tajbin.  Ara hawnhekk bil-proposti ta’ Dr Lorraine Schembri Orland bdejna nidħlu f’ċerta intelliġenza.  Fil-fatt hawnhekk qegħdin tgħidu x’għamlu l-Ingilterra.  

IS-SINJ. ANNA BORG:  Lanqas għandhom liġi tal-koabitazzjoni!  

THE CHAIRMAN:  Imma għalfejn?  (Interruzzjonijiet)  Aħna issa rridu nagħmlu l-għażliet tagħna wara li smajna s-suġġerimenti ta’ ħafna nies li resqu jkellmuna u wara li smajna s-suġġerimenti li għamiltu intom.  Irridu nħarsu lejn liġijiet oħra tal-koabitazzjoni u tajjeb li nitgħallmu mill-esperjenzi ta’ ħaddieħor biex imbagħad lill-gvern ngħidulu li aħna, wara li ġbarna l-informazzjoni mingħand kulħadd, naħsbu li dawn għandhom ikunu l-aħjar soluzzjonijiet għalina.  Pereżempju, nistgħu nagħmlu swot analysis tas-sistema Ingliża biex naraw x’inhu tajjeb u x’inhu ħażin fiha.  (Interruzzjonijiet) 

DR YANA MICALLEF STAFRACE:  Dawk għandhom il-liġi tad-divozju filwaqt li aħna m’għandniex!  U fl-opinjoni tiegħi d-divorzju, legalment isolvi ħafna aktar problemi milli... 
THE CHAIRMAN:  Skużani ftit.  Minkejja li fl-Ingilterra hemm il-liġi tad-divorzju u liġijiet oħra biex itaffu l-problemi fir-relazzjonijiet li jkunu spiċċaw, xorta jibqgħu żewġ affarijiet kompletament differenti minn xulxin.  
DR YANA MICALLEF STAFRACE:  Imma l-liġi tal-koabitazzjoni ġiet ħafna wara l-liġi tad-divorzju għax id-divorzju jsolvi ħafna iktar problemi mill-koabitazzjoni! 

THE CHAIRMAN:  Le!  Inti hawnhekk qiegħda tagħmel statement importanti.  Ġiet wara tal-koabitazzjoni għax fl-Ingilterra, bħalma ġara f’pajjiżi oħra u bħalma qed jiġri fost diversi żgħażagħ Maltin, minkejja li m’hawnx id-divorzju, xorta waħda jiddeċiedu li jikkoabitaw.  Jekk taraw l-istatistika li ħarġet mill-Institute of Family Policy tal-2009 - li tistgħu tniżżluha minn fuq l-internet – taraw li għandna sitwazzjoni fil-pajjiżi Ewropej fejn minkejja li għandhom id-divorzju, xorta waħda r-rata taż-żweġijiet - first time marriage, second time marriage, huma x’inhuma - qegħdin jonqsu.  Mela n-nies avolja għandhom iċ-ċans li jinħallu miż-żwieġ tagħhom permezz tad-divorzju m’huma jiżżewġu.  U l-koabitazzjoni qiegħda tkun l-aktar għażla naturali ta’ ħafna koppji.  L-Ingilterra, minkejja li għandhom id-divorzju, ħassew il-ħtieġa li biex ikunu jistgħu jgħinu lill-parti vulnerabbli.... 
DR YANA MICALLEF STAFRACE:  Imma jikkoabitaw wara li jiddivorzjaw!  
THE CHAIRMAN:  Le, mhux veru.  Jikkoabitaw qabel ma jkunu żżewġu l-ewwel darba!  (Interruzzjonijiet) 

DR YANA MICALLEF STAFRACE:  Ma tagħmilx differenza.  
THE CHAIRMAN:  Fl-Ewropa hemm aktar nies li qegħdin jikkoabitaw milli jiżżewġu għall-ewwel darba, għat-tieni darba jew għat-tielet darba.  
DR YANA MICALLEF STAFRACE:  Good luck to them.  Imma għandhom problemi enormi.  (Interruzzjonijiet)  F’Malta għandna kawżi kemm trid minħabba li qegħdin jikkoabitaw minflok jiżżewġu!  Iż-żwieġ isolvi ħafna minn dawn il-problemi.  (Interruzzjonijiet)  Hawn Malta għandna sitwazzjoni fejn ċerti nies qed jgħixu qishom divorzjati!  Inutli ngħidu li le għax hekk hu.  Without being legal they go into relationships li huma aktar stabbli minn ħafna żweġijiet.  Din hi l-verità u ta’ xejn noqogħdu ngħidu mod ieħor.  

Issa jien personalment lanqas jimportani għax ir-raġel tiegħi barrani u jekk irrid id-divorzju mmur barra u nġibu.  Imma hawnhekk qiegħda nitkellem bħala avukat, u bħala avukat nista’ ngħid li l-problemi li qed jinħolqu fuq in-nies li għadhom miżżewġin imma separati għax qegħdin ġo relazzjonijiet oħra huma enormi.  U l-aktar li qed ibatu huma t-tfal għax dawn qegħdin ġo limbu enormi li ħadd ma jaf x’inhu!  U mhux imbilli ngħidu li dawn għandhom l-istess drittijiet taż-żweġijiet għax mhuwiex minnu.  Pereżempju, jekk jien miżżewġa u nissepara, nista’ nibqa’ ngħix fid-dar tar-raġel avolja din tkun totalment tiegħu.  Min-naħa l-oħra jekk qiegħda nikkoabita, jew agħar minn minn hekk inkun poġġuta ma’ xi ħadd, kemm jien u kemm uliedi, jekk tispiċċa r-relazzjoni, nispiċċaw fit-triq. 
THE CHAIRMAN:  Għalhekk għandu jkun hemm liġi jew provvedimenti legali biex jaraw li ħadd ma jispiċċa fit-triq meta jkun hemm din iċ-ċirkostanza.  (Interruzzjonijiet)  Imma mhux titkellem bl-assumption ta’ affarijiet li ma jeżistux.   (Interruzzjonijiet) 

ONOR. MICHAEL FARRUGIA:  Ladarba Yana miżżewġa barrani, din għandha privileġġ.  L-istess liġijiet f’pajjiżna huma diskriminatorji!  Din hija diskriminazzjoni grassa, saret minn min saret bħala gvern.  Nerġa’ ngħid li hija diskriminazzjoni grassa bejn persuna li miżżewġa barrani u persuna oħra li hija miżżewġa Malti.  (Interruzzjonijiet) 

IS-SINJ. RENEE LAIVIERA:  Kellna nies divorzjati li jerġgħu jiġu Malta u aħna qegħdin nirrikonoxxuhom bħala barranin.  (Interruzzjonijiet) 

THE CHAIRMAN:  Le, ma naqblux.  (Interruzzjonijiet)  Ejjew nispiċċaw din il-presentation li għandna quddiemna. 

IS-SINJ. RENEE LAIVIERA:  “Fl-Ingilterra s-Civil Partnership Act (2004) irrikonoxxa registered partnerships għall-koppji tal-istess sess iżda m’hemmx liġi li tirregola l-koabitazzjoni per se.”  “Liġijiet Barranin – Awstralja; Dritt limitat għall-manteniment bejn persuni li kienu jikkoabitaw għax l-aspettattiva hija li t-tnejn għandhom jaħdmu.”  Ir-rata ta’ nisa jaħdmu fl-Awstralja hija ħafna iktar għolja minn ta’ Malta.  “Dan hu bbażat fuq: il-kapaċità tad-debitur li jħallas manteniment; il-bżonn tal-parti li qed titlob manteniment li turi li ma tistax tmantni lilha nnifisha minħabba: kura tal-ulied, inkapaċità mentali u fiżika għax-xogħol, raġunijiet ġusti li jirriżultaw, il-qrati ġeneralment jiffavorixxu capital settlement biex ikun hemm għajnuna għall-ispejjeż ta’ abitazzjoni meta hemm tfal milli somma rateali ta’ manteniment.”  (Interruzzjonijiet)   
Qabel inkomplu fuq il-konklużjonijiet nixtieq insemmi xi ħaġa li għadha qiegħda tinkwetani.  Meta nqabblu xi ħaġa rridu dejjem inqabblu like with like.  Issa barra fejn hemm il-koabitazzjoni hemm ukoll il-liġi tad-divorzju.  Il-liġi tad-divorzju kullimkien qiegħda ħlief f’pajjiżna u meta nipprovaw nisiltu konklużjonijiet ta’ x’qed jiġri fil-koabitazzjoni f’pajjiżi oħra, jista’ jkun li ma nkunux korretti.  Għaliex?  Għax barra għandhom il-liġi tad-divorzju u aħna m’għandniex and these go together.  Allura rridu noqogħdu attenti għax ma nistgħux inħarsu lejn x’qed jiġri f’pajjiżi oħra u nisiltu minnhom għax ir-realtajiet huma differenti.  (Interruzzjonijiet)  Huma differenti.

THE CHAIRMAN:  Le.  Dak hu l-istatement tiegħek.  Issa jien se nagħmel l-istatement tiegħi biex nibbilanċjaw.  Fil-fatt jien nista’ nħares lejn dak li qed iseħħ barra u l-konklużjoni li nasal għaliha hija li fejn hemm id-divorzju, dawn għażlu li jdaħħlu d-divorzju għall-istess raġunijiet li nixtiequ naslu għalihom f’pajjiżna u ċioè, biex koppji li ma rnexxewx fl-ewwel relazzjoni tagħhom, ikunu jistgħu jidħlu għal relazzjoni oħra u anke biex it-tfal ikollhom iżjed kenn.   
IS-SINJ. RENEE LAIVIERA:  U anke the weaker part.

THE CHAIRMAN:  U dik ir-raġuni wkoll.  Illum wara 20 sena ta’ divorzju fl-Unjoni Ewropea r-riżultati huma li għandek numru kbir ta’ tfal homeless.  B’hekk tista’ tara kif id-divorzju fl-ewwel ċirkostanza mhux qiegħed joħloq soluzzjoni għat-tieni issue li għalih kien maħluq 30 sena ilu, u ċioè biex jagħti kenn lit-tfal.  U lanqas qiegħed jissupplixxi ċ-ċans lil min xtaq li jkollu t-tieni ċans jew it-tielet ċans wara li l-ewwel darba ma rnexxiex fir-relazzjoni tiegħu għax l-ammont kbir ta’ koabitazzjoni li qed ikun hemm fl-Unjoni Ewropea huwa enormi.  (Interruzzjonijiet)  Jien nixtieq li nkun nista’ nemmen fid-divorzju imma xi ħadd irid jikkonvinċini li fil-pajjiżi tal-Unjoni Ewropea d-divorzju qiegħed jilħaq ir-raġunijiet li oriġinarjament kien stabbilit biex isib l-armonija fil-pajjiż.   (Interruzzjonijiet)  
Din l-istatistika tistgħu tniżżluha minn fuq l-internet u hija statistika tal-Institute of Family Policy tal-EU li qiegħed ibbażat fi Spanja.  F’din l-istatistika tistgħu taraw kemm fl-Italja, Franza, l-Ingilterra u pajjiżi oħra d-divorzju qed jonqos.  Imbagħad għandek żewġ pajjiżi fejn id-divorzju qed jiżdied.  Imma mbagħad il-koabitazzjoni żdiedet b’rata allarmanti kullimkien.  U r-rata taż-żweġijiet - mingħajr ma tagħmel distinzjoni bejn first time, second time and third time marriages – qiegħda tonqos kullimkien.  Mela bid-divorzju xorta mhumiex qed imorru biex jerġgħu jieħdu s-second chance.  U ħafna drabi, kemm mill-mistoqsijiet u kemm min-nies li kienu preżenti hawnhekk u li huma separati, ħareġ biċ-ċar li l-inqas ħaġa li jridu huwa li jerġgħu jiżżewġu!  Dan qaluh ħafna min-nies.  Imma mbagħad għandek nies oħra li jixtiequ jiżżewġu.   
ONOR. MICHAEL FARRUGIA:  Sur President, nixtieq ngħid xi ħaġa fuq l-istatistika Maltija li ġiet mogħtija lil dan il-kumitat.  Fil-fatt din kienet tgħid li 50% tat-tfal li jgħixu ma’ ġenitur wieħed huma f’riskju ta’ faqar.  U jekk tħares lejn it-tfal li mhux qegħdin ma’ ġenitur wieħed imma qegħdin mal-ġenituri tagħhom jew inkella ma’ koppja b’persuna mill-koppja hija l-ġenitur tagħhom, il-persentaġġ tat-tfal li qegħdin fir-riskju tal-faqar huwa inqas minn 10%.  (Interruzzjonijiet)   

THE CHAIRMAN:  Fejn hemm id-divorzju fil-pajjiżi tal-Unjoni Ewropea, ir-rata tat-tfal li qegħdin jgħixu f’riskju ta’ faqar hija kbira daqs tagħna! (Interruzzjonijiet)  Mela fejn hemm id-divorzju xorta għandek riskju ta’ faqar! Din l-istess bħall-millennium goals għall-Afrika, fejn hemmhekk daħħlu l-abort.  Mela hemm l-abort, hemm id-divorzju u xorta waħda hemm il-faqar.  (Interruzzjonijiet) 

ONOR. MICHAEL FARRUGIA:  Sur President, jekk inti temmen fiż-żwieġ bilfors trid temmen fid-divorzju!  Jien kemm-il darba tkellimt u se nerġa’ nitkellem b’mod ċar hawnhekk.  U bħalma ntqal lilna minn dan il-kumitat li għandna quddiemna llum, waħda mill-affarijiet li rridu nħarsu lejhom huwa t-tisħiħ taż-żwieġ.  Apparti minn hekk irridu li jkun hemm preparazzjonijiet sew għaż-żwieġ, kemm għal dak tal-Knisja kif ukoll għal dak tal-Istat. 
THE CHAIRMAN:  Naqbel. 

ONOR. MICHAEL FARRUGIA:  Għandu jkun hemm protezzjoni assoluta tal-weaker party.  Għandu jkun hemm dak kollu possibbli sabiex it-tfal ikunu protetti.  U għalhekk hemm bżonn li jkun hemm id-divorzju. 

THE CHAIRMAN:  Le.  Hemmhekk ma naqbilx miegħek!  Għadni m’iniex konvint.  Nixtieq li nista’ naqbel imma m’iniex konvint.  Bl-istatistika li jien rajt fuq dak li qed jiġri fl-Unjoni Ewropea m’iniex konvint.  Jekk xi ħadd jikkonvinċini li hemm soluzzjoni, allura nikkonvinċi ruħi.  (Interruzzjonijiet) 

IS-SINJ. ANNA BORG:  Aħna bħalek nemmnu u naħseb ħafna min-nies li hawn madwar din il-mejda jemmnu fiż-żwieġ.  Inti qed tgħid li barra minn Malta d-divorzju ġab il-problemi.  Iva, dejjem.   

IS-SINJ. RENEE LAIVIERA:  Mhux id-divorzju ġab il-problemi imma l-breakdown taż-żwieġ.  
IS-SINJ. ANNA BORG:  Il-breakdown taż-żwieġ imma naħseb li qatt ma jkunu clean cut għax dejjem ikun hemm il-problemi, anke jekk hemm id-divorzju.  Dan għaliex id-divorzju – dan nistgħu narawh mir-riċerka - xorta jibqa’ jġib problemi għan-nisa għax ħafna drabi dawn xorta waħda jiftaqru.  Fil-fatt id-divorzju mhuwiex soluzzjoni. 

IS-SINJ. RENEE LAIVIERA:  Il-breakdown taż-żwieġ li jfaqqar lin-nisa u mhux id-divorzju.

ONOR. JUSTYNE CARUANA:  Il-punt li rrid inqajjem jien hu li aħna m’għandniex divorzju imma għandna breakdown taż-żwieġ.  U jekk ma rridux insejħulhom divorzju, xorta waħda għandna problema.  Jiġifieri whether you like or not, its with us and its going to stay with us in the future.  Issa jekk se ddaħħal liġi bħal din, dawn l-affarijiet mhux se jitjiebu imma se jikkumplikaw ruħhom iktar. 

IS-SINJ. RENEE LAIVIERA:  L-ewwel irid jidħol id-divorzju bilfors.  
IS-SINJ. ANNA BORG:  Hawnhekk nista’ ngħid f’isem l-organizzazzjonijiet kollha li aħna m’għandniex kunsens fuq id-divorzju. Din qed nagħmilha ċara u allura rridu niddiskutuha. 

IS-SINJ. RENEE LAIVIERA:  Waħda mill-affarijiet li rridu naħsbu fuqha hija din l-issue tal-istatistika.  Jien ħajti kollha nuża l-istatistika u nista’ ngħidilkom li inti ma tistax tħares lejn statistika u daqshekk imma you have to dig in.  Trid tistaqsi x’hemm warajha.  In-numri waħedhom ma jgħidulek xejn għax il-pajjiżi kollha għandhom liġijiet differenti, kultura differenti u l-way of life differenti.  Għalhekk trid tagħmel ċerti mistoqsijiet u tara x’hemm wara dik l-istatistika.  Il-kwestjoni tad-divorzju li jkisser iż-żwieġ iddejjaqni ħafna.  Aħna m’għandniex divorzju imma ż-żweġijiet tagħna xorta waħda qed jitkissru u s-separazzjonijiet dejjem qegħdin jiżdiedu.  (Interruzzjonijiet) 

IS-SINJ. ANNA BORG:  Il-mentalità ma tistax tbiddilha.

IS-SINJ. RENEE LAIVIERA:  Le.  U jekk in-nies qed isibuha diffiċli biex jgħixu flimkien...  Issa ħalli ngħaddi għall-konklużjonijiet.  “Bżonn urġenti tal-iskop u l-parametri ta’ din il-liġi; il-persuni separati huma l-akbar numru ta’ persuni li għandhom bżonn li r-relazzjoni tagħhom tiġi regolata imma dan se jkun diffiċli qabel ma tidħol il-liġi tad-divorzju.  Jekk le, jistgħu jinqalgħu sitwazzjonijiet ta’ adulterju rikonoxxuti mil-liġi.”.  Jekk qed ngħidu li se nirregolaw waqt li koppja tkun għadha miżżewġa b’fedeltà lejn xulxin u se ngħidulhom li jistgħu jgħixu f’koabitazzjoni, mela hemmhekk se noħolqu każ ta’ adulterju.   

“Din il-liġi lanqas mhi s-soluzzjoni għall-koppji tal-istess sess li jgħixu flimkien (skont l-MGRM) għax toffri biss drittijiet frammentarji u ma tirrikonoxxix lil dawn il-persuni bħala koppji”.  “Tista’ tkun ta’ ġid f’kuntest ta’ persuni li jgħixu flimkien u mhumiex miżżewġin, basta jkun hemm opt out jew opt in scheme”.  “Tista’ tkun ta’ ġid f’kuntest ta’ persuni li jgħixu flimkien imma mhumiex f’relazzjoni sesswali”.  “F’pajjiżi fejn teżisti din il-liġi hemm ukoll il-liġi tad-divorzju”.   (Interruzzjonijiet) 

THE CHAIRMAN:  Forsi tistgħu tilluminawna xi ftit.  (Interruzzjonijiet)

ONOR. JUSTYNE CARUANA:  Ikunu żewġ persuni li qed jgħixu flimkien.  Issa rrilevanti jekk humiex omosesswali jew eterosesswali.
IS-SINJ. RENEE LAIVIERA:  Żewġ anzjani li jridu l-appoġġ ta’ xulxin.  (Interruzzjonijiet) 

ONOR. JUSTYNE CARUANA:  Pereżempju, ikollok żewġ xebbiet jew żewġ ġuvintur...  (Interruzzjonijiet)  Ħalluni nifhem daqsxejn. F’kuntest ta’ liġi kif se ssemmi jekk tnejn humiex f’relazzjoni sesswali jew inkella f’relazzjoni oħra?  Kif tista’ tgħid?  
IS-SINJ. ANNA BORG:  Għax jekk inhuma aħwa mhumiex f’relazzjoni sesswali!  (Interruzzjonijiet)  

ONOR. MICHAEL FARRUGIA:  Ħudu l-liġi tal-kera bħala eżempju.  Mela għandek żewġt aħwa li qegħdin jgħixu flimkien.  Il-kera tgħajjat lil wieħed minnhom biss.  Meta dak imut, l-ieħor se jispiċċa barra bla dar! (Interruzzjonijiet) 

THE CHAIRMAN:  Din m’għandhiex x’taqsam!  (Interruzzjonijiet)

ONOR. MICHAEL FARRUGIA:  Sekonda!  Tal-kera ma tistax.  Fil-fatt meta ssuġġerejtha l-gvern ivvota kontra tagħha! 

THE CHAIRMAN:  Le.  Hawnhekk qegħdin inħawdu!  (Interruzzjonijiet)  Ippermettili minuta!  

ONOR. JUSTYNE CARUANA:  Il-liġi tal-koabitazzjoni trid tiġi riveduta... 

THE CHAIRMAN:  Apparti.  Sinjuri intom tafu x’intqal waqt din il-presentation.   (Interruzzjonijiet)   

ONOR. MICHAEL FARRUGIA:  Eżempju klassiku.   

THE CHAIRMAN:  M’għandux x’jaqsam.  Kif nista’ nasal?  Qed nistaqsi mistoqsija fuq xi ħaġa, mela allura kif tiġi ssemmili l-liġi tal-kera!  Hemm miktub li tista’ tkun ta’ ġid f’kuntest ta’ persuni li jgħixu flimkien imma mhux f’relazzjoni sesswali.  Mistoqsija sempliċi qegħdin nistaqsu!  

ONOR. JUSTYNE CARUANA:  Ħalli niddefendi ftit lill-Onor. Michael Farrugia; meta konna qegħdin niddiskutu l-liġi tal-kera wieħed mill-aspetti li qam kien proprju dan u ċioè, li r-relazzjoni bejn żewġ min-nies hija ċara.  Għalhekk jekk qed nitkellmu fuq dan il-punt, l-Onor. Farrugia qed iqajjem dan il-punt għaliex huwa relatat mal-punt l-ieħor.   

THE CHAIRMAN:  Ippermettuli ftit jaħasra!  (Interruzzjonijiet)     

ONOR. JUSTYNE CARUANA:  Jien qiegħda nistaqsi.  Kif se tiddistingwi bejn relazzjoni mod ma’ relazzjoni mod ieħor?

IS-SINJ. RENEE LAIVIERA:  Żewġ nisa jew żewġt irġiel li qegħdin jgħixu flimkien. 

THE CHAIRMAN:  Imma kif se nkun naf filgħaxija x’se jkunu qegħdin jagħmlu dawn? 

IS-SINJ. RENEE LAIVIERA:  Ma nafx.

THE CHAIRMAN:  Allura kif tista’ tgħid li għandhom relazzjoni sesswali?!  (Interruzzjonijiet)  Imma jien ma rridx inkun naf.  Ippermettili.  Jien ma rridx inkun naf x’jagħmlu n-nies!  In-nies jistgħu jagħmlu li jridu.  Imma allura intom tkunu tafu x’jagħmlu n-nies għax dħaltu fil-kamra tas-sodda tagħhom?!  (Interruzzjonijiet) 

IS-SINJ. RENEE LAIVIERA:  Ħarsu ftit lejn it-transcript ta’ Fr. Peter Seraccino Inglott u tifhmu aħjar il-kuntest tiegħu.  (Interruzzjonijiet)  Fil-fatt hemmhekk jispjega ruħu ċar ħafna u ssibu wkoll xi eżempji.  Imma naqbel magħkom li inti finalment mhu qiegħed ma’ ħadd u ma tafx xi jkun qed jiġri.   

THE CHAIRMAN:  U lanqas għandi għalfejn inkun naf.  (Interruzzjonijiet)  Ippermettuli Sinjuri.  Lanqas għandi għalfejn inkun naf.  Lili qed tpoġġuli kliem f’ħalqi li m’għedtx!  Jien m’għandix għalfejn nidħol bejn il-persuni.  Aħna ma nindaħlux.  Imma issa intom dħaltu fil-kamra tas-sodda għax tridu li l-gvern joqgħod jindaħal permezz tal-kliem ta’ Fr. Peter biex naraw jekk ir-relazzjoni bejniethom hijiex waħda sesswali jew le!

IS-SINJ. ANNA BORG:  Sur President, mhux dak kien is-sens tiegħu.  
ONOR. MICHAEL FARRUGIA:  Dak li għedt inti tipprovax iddawru fuq ħaddieħor!  (Interruzzjonijiet) 

IS-SINJ. RENEE LAIVIERA:  Jien nissuġġerixxi li nħarsu ftit lejn it-transcript, speċjalment għal dak li ntqal minn Fr. Peter Seraccino Inglott ħalli tifhmu ftit aktar l-argument tiegħu.  Meta għamel dak l-argument kien jagħmel sens, avolja aħna ma qbilniex miegħu.  (Interruzzjonijiet) 

ONOR. MICHAEL FARRUGIA:  Jien naħseb li nistgħu naqbdu u nġibu lil Fr. Peter Seraccino Inglott hawnhekk.  (Interruzzjonijiet)

IS-SINJ. RENEE LAIVIERA:  Fr. Peter Seraccino Inglott ma ġiex għal din il-laqgħa minħabb li kien imsiefer.  Issa se nkompli bl-aħħar paġna ta’ din il-presentation, fejn għandna aktar konklużjonijiet.  “In-nuqqas tal-liġi tad-divorzju qed toħloq ħafna tbatija speċjalment għall-parti d-dgħajfa fir-relazzjoni ta’ koabitazzjoni”.  Hawnhekk kien imissni żidt ukoll lit-tfal mal-parti d-dgħafja.  (Interruzzjonijiet) 
THE CHAIRMAN:  Lanqas qegħdin taqblu bejnietkom!  Mela kif tista’ tpoġġi statement bħal dak jekk inti ma taqbilx miegħu?!  
IS-SINJ. RENEE LAIVIERA:  Dawn huma l-konklużjonijiet tas-seminar li għamilna.  
THE CHAIRMAN:  Imma ma nistgħux nagħtu stampa li l-membri tagħkom qegħdin jaqblu fuq din!  (Interruzzjonijiet)  M’għandux x’jaqsam!  Hawnhekk inti qiegħda titkellem f’isem nies oħra.   
ONOR.  MICHAEL FARRUGIA:  Naħseb li qiegħda titkellem f’isem il-maġġoranza.

THE CHAIRMAN:  M’għandux x’jaqsam għax il-maġġoranza!  (Interruzzjonijiet)  Jien jimportani wkoll mill-minoranza.  Bħalma jimportani li jekk niġu biex nagħmlu rapport, inniżżlu wkoll il-kelma tal-individwu li jista’ jkun ikun qiegħed jitkellem fuq idea tiegħu.  Fil-fatt fil-bidu konna ftiehmna fuq il-minority report.  Jiġifieri jekk inti qed tgħid xi ħaġa differenti minn tiegħi, dak irid jiġi miktub fir-rapport tagħna wkoll.  
ONOR. MICHAEL FARRUGIA:  Kellu bżonn li l-minoranza tinstema’ wkoll fil-parlament!  
IS-SINJ. RENEE LAIVIERA:  Ħalli nkompli bil-presentation.  “Bżonn li l-liġi tipproteġi l-parti dgħajfa fir-relazzjoni anke meta mhux f’relazzjoni sesswali”.  “Il-koppji għandhom bżonn l-appoġġ ta’ strutturi bħal servizzi għall-ħarsien it-tfal u kondizzjonijiet ta’ xogħol flessibbli biex ikunu finanzjarjament indipendenti”.   
THE CHAIRMAN:  Hawn xi kummenti min-naħa tal-membri?  Nitlobkom biss biex inżommu mal-ħin għax fadal biss ftit minuti.  
ONOR. JUSTYNE CARUANA:  Jien nippreferi nara t-transcript.  

THE CHAIRMAN:  Jien ukoll.  Qabel xejn nixtieq nirringrazzjakom għax bis-saħħa tagħkom naħseb li llum bdejna nagħmlu l-warming up għal dik li għandha tkun id-diskussjoni tagħna fuq il-formolazzjoni tal-ideat tagħna bħala kumitat u b’hekk lill-gvern inkunu nistgħu nagħtuh is-suġġerimenti tagħna fir-rigward ta’ x’naħsbu kif għandha tkun magħmulha l-liġi tal-koabitazzjoni.  

Jien se nkun qiegħed inressaq sintesi tal-proposti kollha li ġbarna.  Naturalment se nkun qiegħed nagħti d-dokumentazzjoni kollha lill-membri parlamentari ta’ dan il-kumitat ħalli kulħadd ikun jista’ jara x’hemm.  Nispera li fil-ġranet li ġejjin ikun hemm l-executive summary  tiegħu imma aktar importanti minn hekk - wara li naraw it-transcripts tad-diskorsi tajbin li saru min-naħa tagħkom – hu li aħna nibdew nirrispondu għal ħafna mill-mistoqsijiet li poġġejtulna intom.  Kważi kważi qed narah bħala provvidenzjali li llum ġejtu tagħtuna din il-presentation peress li rridu nibdew nirrispondu dawn il-mistoqsijiet.  Fil-fatt meta nirrispondu dawn il-mistoqsijiet inkunu qegħdin innaqqsu mill-assumptions li wieħed ikollu.  
Madankollu aħna m’aħniex se norbtu jdejn l-eżekuttiv tal-gvern.  Dan kulħadd se jitkellem skont ir-responsabilità tiegħu u skont dak li jemmen, bħalma tkellimtu intom, jiġifieri ħadd qatt ma jista’ jkun biased għal dak li jemmen.  U allura meta niġu hawnhekk naħseb li se jkollna diskussjoni interessanti.  Intom tistgħu tiġu hawnhekk fil-laqgħat tagħna għax dawn il-laqgħat huma pubbliċi.  
ONOR. MICHAEL FARRUGIA:  Jien naħseb li aktar minn dak li nemmnu, irridu nħarsu lejn il-ġid tas-soċjetà Maltija. 

THE CHAIRMAN:  Ovvjament.  Il-ġid komuni huwa importanti imma wieħed irid ikun konvint minn dak li jkun qed jgħid.   
IS-SINJ. ANNA BORG:  At some stage konna qrajna li din il-liġi għandha toħroġ sal-aħħar tas-sena.  Għadu hekk jew le?  
ONOR. MICHAEL FARRUGIA:  Hemm il-liġi tat-tfal li tgħidx kemm ilha ġejja!  (Interruzzjonijiet) 

THE CHAIRMAN:  Bħala kumitat se nipprovaw inkunu lestejna d-diskussjoni tagħna fuq dawn il-proposti qabel ma nispiċċaw mir-recess tas-sajf.  Dejjem hekk nipprovaw nagħmlu.  
DR. YANA MICALLEF STAFRACE:  Nixtieq ngħid xi ħaġa żgħira;  dejjem inżommu f’moħħna l-ġid tas-soċjetà.  Jekk f’din id-diskussjoni diġa’ ssemmiet li għandna żewġ gruppi ta’ persuni li għandhom bżonn il-liġi tal-koabitazzjoni jew li nirregolaw is-sitwazzjoni tagħhom...  U hemm koppji li għandhom bżonn id-divorzju, aħna diġa’ ddeċidejna jew ikkonkludejna li l-akbar grupp ta’ nies huma dawk li jridu d-divorzju.  Mentri hawn inqas koppji li għandhom bżonn il-liġi tal-koabitazzjoni.   

THE CHAIRMAN:  Ma nafx li wasalna għal dik il-konklużjoni!   L-istatement intqal imma mhux bilfors li wasalna għal dik il-konklużjoni. 

DR. YANA MICALLEF STAFRACE:  Imma smajniha u għedniha. (Interruzzjonijiet)

THE CHAIRMAN:  Imma mhux bilfors wasalna għal dik il-konklużjoni.  Dik il-konklużjoni hija suġġettiva.  
DR YANA MICALLEF STAFRACE:  Fuq dik il-bażi anke biex ma jkunx hemm ħela ta’ riżorsi għax nimmaġina li anke intom, fix-xogħol tagħkom tal-kumitat, naħseb li tagħmlu ħafna xogħol siewi.  Importanti li tara jekk għandekx dawn ir-riżorsi fejn l-aħjar li tara l-bżonnijiet tal-ikbar grupp għax qatt ma tista’ ssolvi l-problemi ta’ kull individwu fis-soċjetà.  

THE CHAIRMAN:  Nirringrazzjak talli qajjimt dan il-punt.  Kumbinazzjoni kontu hawn intom meta smajtuni ngħid li rċevejna proposta mingħand l-Alternattiva Demokratika sabiex aħna niddiskutu l-issue tad-divorzju.  Issa aħna ddiskutejna d-divorzju diversi drabi u kulmin ġie biex jagħmlilna presentation fuq id-divorzju, dejjem ilqajnih u ddiskutejna l-presentation li jkun ressqilna.  U proprju fil-bidu tal-laqgħa tal-lum tlabt lill-iskrivana tal-kumitat sabiex tikteb lill-Alternattiva Demokratika ħalli jekk għandhom xi proposti jressquhom bħalma jagħmel ħaddieħor.  
Aħna dejjem inkludejna kull proposta u kull suġġeriment li jiġi quddiemna u qatt ma konna esklussivi.  Anzi fid-diskussjonijiet tagħna konna inklussivi.  Fil-fatt issa bdejna niddiskutu din l-issue, bdejna naħdmu fuqha u nixtieq li ż-żmien jippermettilna ħalli nidħlu fuq issues oħra.  Min-naħa tiegħi nixtieq li sar-recess tas-sajf inkunu kkonkludejna r-rapport dwar il-proposti tagħna bħala kumitat dwar l-issue tal-koabitazzjoni.  Ma neskludi xejn li ‘l quddiem jista’ jkollna presentations oħra dwar l-issue tad-divorzju.  Anzi moħħna għandu jkun miftuħ għal kull possibilità.

ONOR. ANTHONY ZAMMIT:  Li jdejjaqni huwa l-fatt li hemm koppji Maltin li għax għandhom il-flus jistgħu jsiefru barra minn Malta u jieħdu d-divorzju minn hemmhekk.  
DR. YANA MICALLEF STAFRACE:  Diskriminazzjoni bejn min għandu l-flus u bejn min m’għandux.

ONOR. MICHAEL FARRUGIA:  Dik hija realtà.

ONOR. ANTHONY ZAMMIT:  Dik hi l-problema.  Allura jien nara li dik hija aktar problema u mhux ta’ tnejn li qegħdin jikkoabitaw barra minn Malta u jiġu hawnhekk u jitolbu rikonoxximent għax m’għandniex liġi.  Il-problema hi li hemm koppji li għax għandhom il-flus imorru barra, jieħdu d-divorzju, jiġu lura Malta u jkunu rikonoxxuti mil-liġi Maltija.  Dik hija d-diskrepanza li qed issir.  U għalhekk m’għandniex noqogħdu nħawwdu aktar l-irjus u nipprovaw induru u ngħidu ċerti affarijiet li mhumiex loġiċi!  Ejjew immorru għal-loġika u naraw kif se nsolvu dawn il-problemi għax nerġa’ ngħid li mhuwiex ġust li jien, għax għandi l-flus nista’ nġib id-divorzju minn barra u nista’ nerġa’ niżżewweġ għax il-liġi Maltija taċċettani imma mbagħad hemm oħrajn, li għax m’għandhomx flus jipprovaw jgħixu f’koabitazzjoni u jispiċċaw bil-problemi.   
ONOR.  MICHAEL FARRUGIA:  Sur President, nixtieq ngħid xi ħaġa tal-aħħar minħabba li qegħdin nikkonkludu d-diskussjoni fuq ir-rakmandazzjonijiet tal-IVF.  Għaldaqstant nitlob li jekk jista’ ikun - peress li l-qasam tiegħi huwa s-social welfare​ - il-laqgħat tal-IVF ma jiġux diskussi fl-istess ħin li aħna qegħdin niddiskutu l-IVF.  (Interruzzjonijiet)  Jien qiegħed nitlob biex ikun hemm koordinament bejn iċ-Chairmen taż-żewġ kumitati jew inkella bejn is-segretarji taż-żewġ kumitati biex fil-ġranet li jkolli laqgħat ta’ waħda ma jkollix il-laqgħat tal-oħra.  (Interruzzjonijiet)  Imma jien m’iniex waħdi f’dak il-kumitat.  F’dak il-kumitat hemm ukoll l-Onor. Agius li wkoll ikollu laqgħat oħra f’kumitati oħra u mhux dejjem ikun possibbli għalih li niltaqgħu fil-ġranet kollha.   

Għalhekk qed nitlob uffiċjalment li jkun hemm koordinament biex l-affarijiet li jkolli x’naqsam magħhom ma jsirux f’daqqa għax inkella se jkolli noħroġ ngħid certi affarijiet li ma nixtieqx ngħid!  Jekk pereżempju, se nagħmlu laqgħa li fiha se niddiskutu l-edukazzjoni, xi ħaġa li ma taqax taħt il-kappa tiegħi, hemmhekk nista’ nibgħat lil ħaddieħor minfloki.  Jekk se niddiskutu l-futbol jista’ jiġi ħaddieħor minfloki.  Imma jekk ikun hemm affarijiet li jaqgħu taħt il-kappa tiegħi qiegħed nitlob li l-laqgħat ma jsirux fl-istess ħin u b’hekk inkun nista’ nattendi għalihom. Nirrigrazzjak.

THE CHAIRMAN:  Jien inwiegħdek li se nipprovaw nagħmlu l-aħjar li nistgħu skont iċ-ċirkostanzi.  Grazzi.

